
Укучыларның иҗади активлыкларын үстерү мөмкинлекләре
     Бүгенге һәрчак үзгәреп тора торган җәмгыятькә яраклашу өчен, мәктәптә укытыла торган предметлар буенча гомуми белем алу белән генә чикләнү һич тә мөмкин түгел. Киләчәктә үз юлларын таба алырлык укучылар тәрбияләү максатыннан, укучының шәхесенә игътибар юнәлтү мөһим. Дөресен әйткәндә, заман үзгәрешләре белән беррәттән, хәтта, кайбер предмет буенча алган белем искерергә, яисә ул белемне укучы тормышта куллана белмәскә дә мөмкин. Шуңа күрә, беренче чиратта, укучы күңелендә белем алуга мәхәббәт тәрбияләргә кирәк. Шуның белән бергә аларның иҗади активлыкларын үстерү мөмкинлеге дә туачак. Югары сыйныф укучыларына карата әлеге мәсьәлә буенча икеләтә җаваплылык сорала. Тиздән мәктәпне тәмамлап чыгачак укучының иҗади фикер йөртә белү дәрәҗәсе укытучының белем бирү мөмкинлеге белән бәйле. Заманында В.Г.Беленский һәм А.И.Герцен балаларның активлыгын табигый фәннәр белән бәйләп карыйлар. Алар фикеренчә, кеше табигатьнең бер кисәкчәсе булганга, яки табигатькә якын торганга күрә, җир, табигать белән бәйле фәннәрне алар зур кызыксыну белән үзләштерәчәк дип санаганнар. Әлеге мәсьәлә гасырлар дәвамында укымышлыларның, бөек шәхесләрнең игътибарын җәлеп итеп килә. Укучыларның иҗади активлыкларын үстерү проблемасы К.Д.Ушинский, В.А.Сухомлинский, Л.Н.Толстой кебек фикер ияләренең һәм М.Н.Скаткин, А.К.Маркова һ.б. эзләнүчеләрнең хезмәтләрендә урын ала. М.Н.Скаткин билгеләгәнчә, иҗади активлыкның үсешенә дәрестә өйрәнелә торган материалның эчтәлеге, белем бирү методы, дәресне оештыру формасы, тәрбия эшләренең куелышы, мәктәпнең материаль базасы, укытучы үзе шәхес буларак йогынты ясый. Мәгълүм булганча, иҗади эшләүче укытучы гына укучыларның фәнне өйрәнүгә карата кызыксынучанлыкларын үстерә һәм формалаштыра ала. Яңа материалның укучыны гаҗәпләндерерлек, фәннең соңгы казанышлары белән яктыртылган булуы шарт. Дәреслектә язылганнарны өйрәнү генә укучы күңелендә предметка карата кызыксыну уята алмый. Шуңа күрә укытучыдан дәреслектәге материалны кызыклы, җанлы итеп аңлата алу таләп ителә. Гомумән, укыту процессы кызыклы булганда катлаулы материалны да җиңел үзләштерергә мөмкин. Моңа ирешү өчен, без татар теле дәресләрен төрле формаларда уздырырга омтылабыз. Хәзерге информацион технологияләр үсеше алга киткән заманда югары сыйныф укучылары белән интернет челтәре аша татар телендә аралашу мөмкинлекләрен булдыруны да отышлы дип саныйбыз. Шулай ук традицион булмаган дәрес төрләре хәзергә кадәр актуальлеген югалтмый. Традицион булмаган формада дәрес биргәндә укучының иҗади мөмкинлеген ачу өчен шартлар тудырыла; укытучы дәреснең нәтиҗәлелеген күтәрү өстендә максатчан эзләнү алып бара. Әлеге уңайдан, югары сыйныфта татар теле дәресләрен әңгәмә формасында уздыруны максатка ярашлы дип саныйбыз. Мәсәлән, синиаксис буенча кушма җөмлә темасын узганнан соң әңгәмә оештырганда укучылар алган белемнәрен теләп файдаланалар. Әңгәмә вакытында алар үзләре кушма җөмләләр ярдәмендә сөйләм төзиләр. Мондый очраклар, әлбәттә, укучының белемен тормышта файдалана ала белү мөмкинлеген күрсәтә. Гомумән, чыгарылыш сыйныф укучысы өчен предмет белән кызыксыну практик әһәмияткә ия. Өйрәнелә торган предметның кирәклеге аның киләчәктә белем алуын дәвам итүдә зур роль уйный. 
     Фикерне йомгаклап әйткәндә, дәреснең укучының иҗади мөмкинлеген тулысынча ача алырлык итеп уздырылуы шарт. Әлеге очракта укучылар үз фикерләрен ачык итеп әйтә алу һәм әйләнә-тирәне танып-белү дәрәҗәсенә ирешәчәкләр. Югарыда билгеләп узганча, хәзерге җәмгыятьтә үз урыныңны таба алу өчен мәктәптә алган белемне тормышка яраклы итеп файдалана белү мөһим.

